
Adroddiad blaenoriaethu ymchwil: pontio o ofal cymdeithasol plant i ofal cymdeithasol oedolion
Chwefror 2025
Cyflwyniad
Rydyn ni wedi cynnal ymarfer i ddatblygu 10 maes blaenoriaeth wrth ymchwilio i’r broses o bontio o ofal cymdeithasol plant i ofal cymdeithasol oedolion. Gallwch chi ddysgu mwy am y broses hon ar ein tudalen helpwch ni i osod blaenoriaethau ymchwil. 
Roedd y prosiect hwn yn golygu ymgysylltu â gweithwyr gofal cymdeithasol proffesiynol, rhieni a gofalwyr, pobl ifanc sydd â phrofiad o ddefnyddio gofal, ac oedolion sydd â phrofiad o ofal fel pobl ifanc. Roedd profiad y cyfranogwyr yn cynnwys amrywiaeth o anghenion a meysydd gwasanaeth, yn enwedig profiadau o ofal, anabledd dysgu ac anabledd corfforol.
Mae’r adroddiad hwn yn crynhoi’r trafodaethau ar bob un o’r 10 prif flaenoriaeth. Cafodd rhai o’r blaenoriaethau eu trafod yn fwy na’i gilydd, felly mae rhai o’r crynodebau’n hirach er mwyn cofnodi’r drafodaeth yn ei gyfanrwydd.
Mae’r crynodebau yn yr adroddiad hwn yn cynnwys gwybodaeth o dair ffynhonnell:
· arolwg yn gofyn i bobl rannu'r hyn yr hoffen nhw wybod mwy amdano mewn perthynas â phontio
· grŵp ffocws o bobl ifanc sydd â phrofiadau o ofal, wedi’i hwyluso gan Voices from Care Cymru
· gweithdy i drafod rhestr fer o gwestiynau’n seiliedig ar ymatebion i’r arolwg cyntaf.
Y 10 prif flaenoriaeth ymchwil sy’n ymwneud â phontio rhwng gofal cymdeithasol plant a gofal cymdeithasol oedolion
Daliwch y botwm Ctrl ar bob pwnc a chliciwch ar yr eicon llaw sy'n ymddangos i neidio i'r adran sy’n cynnwys rhagor o wybodaeth.
1. Beth yw’r ffordd orau o ddiwallu anghenion pobl ifanc pan fydd gwasanaethau oedolion yn cynnig cymorth gwahanol, neu lai o gymorth?
2. Sut mae modd cefnogi pobl ifanc i wneud eu dewisiadau eu hunain am bontio, a beth sy’n digwydd ar ôl y broses bontio?
3. Sut mae modd i bob asiantaeth a sefydliad sy’n gysylltiedig â chefnogi rhywun weithio gyda’i gilydd i gefnogi proses bontio dda?
4. Sut gall rhieni a gofalwyr gael eu cefnogi gyda materion cyfreithiol a gwneud penderfyniadau yn ystod ac ar ôl y cyfnod pontio?
5. Sut mae modd cydgynhyrchu cymorth ar gyfer cynllunio pontio (lle mae pobl a allai ddefnyddio gwasanaethau’n cydweithio â gweithwyr proffesiynol i’w creu)?
6. Sut mae modd cefnogi pobl ifanc a rhieni/gofalwyr i eirioli drostyn nhw eu hunain/eu plant yn ystod y cyfnod pontio?
7. Yn ystod y broses bontio, sut mae cefnogi pobl ifanc i ddeall pa wasanaethau y gallant gael mynediad atynt?
8. Sut mae cost a chyllid gwasanaethau’n effeithio ar ba gymorth sy’n cael ei ddarparu yn ystod ac ar ôl y broses bontio, a beth sy’n gallu cael ei wneud i gefnogi buddiannau gorau unigolion?
9. Sut mae modd cydbwyso trothwyon oedran ar gyfer cymorth gydag anghenion unigol fel bod cymorth yn cael ei ddarparu’n barhaus?
10. Sut beth yw perthynas dda rhwng gwasanaethau plant ac oedolion? Sut mae modd cefnogi hyn yn y broses bontio, a sut mae hyn yn cyfrannu at brofiadau pontio da?
[bookmark: _#1:_How_can][bookmark: heading_1]#1: Beth yw’r ffordd orau o ddiwallu anghenion pobl ifanc pan fydd gwasanaethau oedolion yn cynnig cymorth gwahanol, neu lai o gymorth?
Roedd gweithwyr proffesiynol, rhieni a gofalwyr, a phobl ifanc i gyd yn cytuno bod y gwahaniaeth yn y cymorth sy’n cael ei gynnig gan wasanaethau plant a gwasanaethau oedolion yn achosi pryder difrifol. Disgrifiodd nifer o gyfranogwyr fod pontio i wasanaethau oedolion fel bod “ar ymyl dibyn”, gyda gwasanaethau’n dod i ben. Dywedodd llawer hefyd fod arnyn nhw angen mwy o wybodaeth am yr hyn oedd ar gael. A bod diffyg rhybudd am wasanaethau’n stopio ar ôl pontio. Soniodd rhai rhieni am gael “gobaith ffug” pan nad oedden nhw wedi cael gwybodaeth glir bod gwahanol gymorth neu lai o gymorth yn cael ei gynnig drwy wasanaethau oedolion. Roedd byw mewn lleoliadau gwledig yn achosi problemau ychwanegol o ran cael pobl at y gwasanaethau yr oedd eu hangen arnyn nhw. Disgrifiodd gweithwyr proffesiynol cael eu synnu a’u pryderu gan y diffyg gwasanaeth sydd ar gael mewn ardaloedd mwy gwledig.
Dywedodd pobl ifanc ei bod yn bwysig eu bod yn gallu cael gafael ar gymorth i ddeall y gwahaniaethau rhwng gwasanaethau plant a gwasanaethau oedolion. Roedd hyn yn cynnwys help i ddeall y gwahanol eiriau y mae gweithwyr proffesiynol yn eu defnyddio mewn gwahanol gyd-destunau. Dywedodd rhai pobl ifanc eu bod wedi cael gwybod i ddechrau eu bod yn symud i wasanaethau oedolion, dim ond i ddysgu’n ddiweddarach nad oedden nhw’n bodloni’r trothwyon ar gyfer y cymorth gan wasanaethau oedolion. Roedden nhw’n dweud y byddai’r sefyllfa wedi bod yn well drwy hepgor y camarwain bod cymorth ar gael iddyn nhw.
Yn gyffredinol, mynegodd llawer o’r cyfranogwyr bryder bod diffyg cymorth ar gael mewn gwasanaethau oedolion a diffyg cyfathrebu clir ynghylch beth oedd ar gael a pham.
[bookmark: _#2:_How_can][bookmark: heading_2]#2: Sut mae modd cefnogi pobl ifanc i wneud eu dewisiadau eu hunain am bontio, a beth sy’n digwydd ar ôl y broses bontio?
Mynegodd y cyfranogwyr bryderon am y dewisiadau cyfyngedig y gall pobl ifanc eu gwneud ynghylch pontio i wasanaethau oedolion. Dywedon nhw nad yw rhai pobl ifanc yn cael cynnig dewisiadau o gwbl am rai agweddau ar yr hyn sy’n digwydd ar ôl iddyn nhw fynd drwy’r broses bontio. Dywedodd un rhiant ei fod yn teimlo mai'r awdurdod lleol oedd yn rheoli popeth o ran yr opsiynau oedd ar gael iddyn nhw.
Mynegodd y cyfranogwyr bryderon am asesiadau budd pennaf sy’n cael eu cynnal pan fydd pobl ifanc yn 16 oed a heb eu hailadrodd pan fyddan nhw’n troi’n 18 oed. Mae hyn yn golygu nad yw pobl ifanc sydd â galluedd bob amser yn cael eu grymuso i wneud penderfyniadau drostyn nhw eu hunain. Oherwydd nad oes dewisiadau ar gael ar ôl i’r bobl ifanc hynny ddod yn oedolion cyfreithiol.
I’r gwrthwyneb, nododd cyfranogwr arall sefyllfa lle mae gofyn i blentyn, nad oes ganddo alluedd, wneud penderfyniadau am y gwasanaethau sydd eu hangen arno  yn ystod y cyfnod pontio. Mae’r ddwy enghraifft yn codi cwestiynau ynghylch sut i ymdrin â dewis a gallu yn ystod y broses bontio. 
Roedd trafod hefyd ynghylch sut i sicrhau bod pobl ifanc yn cael eu cefnogi i wneud dewisiadau drostyn nhw eu hunain pan nad ydyn nhw efallai’n cyfathrebu mewn ffordd nodweddiadol. Er enghraifft, os ydyn nhw’n cyfathrebu’n ddi-eiriau. Cafodd enghreifftiau eu rhannu o arfer da drwy sicrhau bod pobl ifanc yn cael eu cefnogi gan bobl sy’n eu hadnabod ac yn deall eu ffyrdd o gyfathrebu.
Dywedodd pobl ifanc ei bod yn bwysig gwneud yn siŵr bod pobl yn gwrando arnyn nhw. A bod gweithwyr proffesiynol wrth gynllunio’r broses bontio yn “rhannu gwybodaeth” gyda nhw. Er enghraifft, drwy sicrhau bod pobl ifanc yn cael eu cynnwys yn eu cyfarfodydd eu hunain. Roedden nhw hefyd yn rhannu ei bod yn bwysig i gynlluniau pontio ddechrau’n gynnar ac i wybodaeth am y broses bontio gael ei darparu mewn ffordd sy’n “hawdd i bobl ifanc ei deall”. Fodd bynnag, dywedodd rhai pobl ifanc nad oedden nhw eisiau gwneud penderfyniadau am rai agweddau ar gymorth, ac roedden nhw’n teimlo eu bod yn cael eu gorfodi i wneud y penderfyniadau hyn dim ond am eu bod yn oedolion cyfreithiol.
Mae’r trafodaethau ynghylch y cwestiwn hwn yn dangos ei bod yn gallu bod yn gymhleth gwneud yn siŵr bod pobl yn cael eu cefnogi i wneud penderfyniadau mewn ffordd sy’n gweithio orau iddyn nhw.
[bookmark: _#3:_How_can][bookmark: heading_3]#3: Sut mae modd i bob asiantaeth a sefydliad sy’n gysylltiedig â chefnogi rhywun weithio gyda’i gilydd i gefnogi proses bontio dda?
Roedd y cyfranogwyr yn awgrymu bod ansicrwydd ynghylch sut roedd sefydliadau a oedd yn ymwneud â phontio yn gweithio gyda’i gilydd. Dywedodd llawer o bobl eu bod eisiau gwybod mwy am arferion da a sut dylai’r berthynas rhwng asiantaethau  weithio.
Cafodd enghreifftiau eu rhannu oedd yn dangos nad oedd gwaith amlasiantaethol wastad yn dilyn patrwm disgwyliedig yn ystod, neu ar ôl, y broses bontio. Dywedodd un rhiant fod cyfarfodydd y tîm amlddisgyblaethol ar gyfer eu plentyn wedi dod i ben ac nad oedd y newid i wasanaethau oedolion erioed wedi cynnwys proses drosglwyddo’r teulu.
Roedd y cyfranogwyr yn cytuno bod angen gweithio mewn ffordd effeithiol gan gydgysylltu, ond nad oedd hynny’n digwydd bob amser. Dywedodd gweithiwr proffesiynol fod angen cynnwys y Tîm Amlddisgyblaethol cyfan, ond roedd yn cydnabod nad oedd hyn bob amser yn digwydd. Roedden nhw’n rhannu profiadau gydag atgyfeiriadau amlasiantaethol yn mynd drwodd yn rhy hwyr (un enghraifft oedd atgyfeiriad daeth bythefnos yn unig cyn pen-blwydd person ifanc yn 18 oed). Rhannodd gweithiwr proffesiynol arall enghreifftiau cadarnhaol o’r perthnasoedd hyn yn gweithio’n dda. Gall hyn fod yn arwydd bod anghysondeb yn y ffordd y mae’r perthnasoedd hyn yn gweithio mewn gwahanol feysydd neu gyd-destunau.
Siaradodd pobl ifanc am bwysigrwydd weithio mewn ffordd gysylltiedig fel nad oes yn rhaid iddyn nhw ailadrodd eu straeon, oherwydd y gall hyn olygu ail-fyw profiadau trawmatig. Ar yr un pryd, dywedodd pobl ifanc ei bod yn bwysig bod gweithwyr proffesiynol ond yn rhannu’r wybodaeth sydd ei hangen. Roedden nhw’n mynegi bod rhannu gwybodaeth breifat heb reswm da yn torri hawliau’r person ifanc.
Dywedodd pobl ifanc hefyd y gallai fod yn anodd iddyn nhw ddeall pa gymorth sydd ar  gael pan nad yw gweithwyr proffesiynol o wahanol ardaloedd yn “canu yn yr un cywair”. Roedden nhw’n dweud eu bod wedi profi llawer o ailgyfeirio i wasanaethau eraill mewn ymateb i ymholiadau. Roedden nhw’n cydnabod y gallai cyfeirio at wasanaethau eraill fod yn ddefnyddiol ond roedd hefyd weithiau’n broses anodd.
Roedd cyfranogwyr hefyd yn rhannu pryderon ei bod yn anodd darparu cymorth sy’n canolbwyntio ar yr unigolyn pan nad yw perthnasoedd amlasiantaethol yn gweithio’n dda. Mae angen cydweithio ac arferion rhannu gwybodaeth dda i sicrhau bod pobl ifanc yn cael y cymorth unigol sydd ei angen arnyn nhw.
[bookmark: heading_4]#4: Sut gall rhieni a gofalwyr gael eu cefnogi gyda materion cyfreithiol a gwneud penderfyniadau yn ystod ac ar ôl y broses bontio?
Rhannodd rhieni a gofalwyr nifer o bryderon am faterion cyfreithiol a gwneud penderfyniadau ar ran eu plant. Roedd llawer o’r ymatebion yn mynegi bod angen rhagor o wybodaeth a gwybodaeth oedd yn fwy clir am hawliau, cyfrifoldebau a phrosesau cyfreithiol. Roedd hyn yn arbennig o wir i rieni a gofalwyr pobl ifanc nad oes ganddyn nhw alluedd i wneud rhai mathau o benderfyniadau. Roedd hyn yn cynnwys materion yn ymwneud ag asesiadau galluedd meddyliol, dirprwyaeth, a chefnogi pobl ifanc i wneud eu penderfyniadau eu hunain pan fyddan nhw’n gallu gwneud hynny. Dywedodd llawer o’r cyfranogwyr eu bod yn teimlo nad oedd rhieni a gofalwyr yn cael digon o wybodaeth am y prosesau hyn.
Rhannodd rhieni a gweithwyr proffesiynol bryderon ynghylch sut roedd y materion hyn yn effeithio ar bobl yn y broses bontio. Roedd diffyg gwybodaeth a chefnogaeth glir ynghylch materion cyfreithiol a gwneud penderfyniadau yn cael sylw penodol. Pwysleisiodd y cyfranogwyr fod hyn yn ymwneud â materion ehangach hawliau cyfreithiol a hawliau dynol. Tynnodd un rhiant sylw at y ffaith mai diffyg tegwch i bobl anabl oedd wrth wraidd y pryderon ynghylch materion cyfreithiol a gwneud penderfyniadau. Roedden nhw’n teimlo y gallai pethau wella pe bai mwy o wybodaeth yn cael ei rhoi am y ddeddfwriaeth berthnasol a sut mae pethau’n newid i bobl ifanc wrth iddyn nhw fynd yn hŷn. Roedden nhw’n rhannu bod pobl yn gorfod brwydro am y cymorth sydd ei angen yn y cyd-destun hwn. Ond oherwydd diffyg addysg am hawliau cyfreithiol, nid oedd rhai pobl yn gwybod beth roedden nhw’n gallu brwydro drosto.
Dywedodd gweithwyr proffesiynol fod y materion hyn yn effeithio ar eu sgyrsiau â rhieni. Gyda llawer o rieni ddim yn ymwybodol o’u hawliau neu sut mae hawliau person ifanc yn newid pan fyddan nhw’n 18 oed. Roedden nhw’n sôn am bwysigrwydd cyfreithiol asesiadau galluedd a threfniadau Diogelu wrth Amddifadu o Ryddid. Ac yn dweud bod angen mwy o gymorth ar rieni o ran deall sut mae hyn yn effeithio ar hawliau a gwneud penderfyniadau. Dywedodd gweithwyr proffesiynol hefyd fod y prosesau cyfreithiol hyn yn aml yn digwydd yn hwyrach nag y dylen nhw. Mae hyn yn achosi problemau o ran gwneud penderfyniadau a chael gafael ar gymorth. Roedden nhw’n cytuno bod angen mwy o gymorth ar rieni o ran hawliau cyfreithiol, adnoddau a gwneud penderfyniadau. Er bod hyn yn hanfodol bwysig, nid oes cymorth clir ar gael ar hyn o bryd.
[bookmark: _#5:_How_can][bookmark: heading_5]#5: Sut mae modd cydgynhyrchu cymorth ar gyfer cynllunio pontio (lle mae pobl a allai ddefnyddio gwasanaethau’n cydweithio â gweithwyr proffesiynol i’w creu)?
Dywedodd llawer o’r cyfranogwyr eu bod am gael rhagor o wybodaeth am sut gall cydgynhyrchu fod yn “ystyrlon”. A chael ei ddefnyddio i sicrhau bod cymorth effeithiol sy’n canolbwyntio ar yr unigolyn yn cael ei gynnig. Roedd llawer yn cytuno y gallai cydgynhyrchu fod yn effeithiol ac yn werthfawr, yn enwedig lle'r oedd cynnydd clir i’w weld o ganlyniad. Er hynny, roedd llawer yn dweud nad oedd yn gweithio’n ymarferol.
Roedd amrywiaeth barn ymhlith y cyfranogwyr mewn ymateb i’r cwestiwn ymchwil hwn. Roedd llawer yn ei nodi fel un o'u blaenoriaethau pennaf, ond eraill yn ei nodi fel blaenoriaeth isel. 
Disgrifiodd rhieni fod cydgynhyrchu’n teimlo fel “geiriau gwag”. Roedden nhw’n teimlo nad oedd neb yn gwrando arnyn nhw ac roedd risg o gael canlyniad negyddol os oedden nhw’n herio pethau. Roedden nhw’n dweud mai term “ffasiynol” yw “cydgynhyrchu”. A bod gweithwyr proffesiynol weithiau’n dweud eu bod yn cydgynhyrchu, heb weithredu felly mewn gwirionedd.
Roedd rhieni a gweithwyr proffesiynol yn disgrifio cydgynhyrchu fel “ymarfer ticio blychau” weithiau, nad oedd yn arwain at “ymgysylltu ystyrlon â chymorth”. Dywedodd llawer nad oedd gan weithwyr proffesiynol na theuluoedd ddealltwriaeth o sut roedd cydgynhyrchu’n gweithio.
Dywedodd pobl ifanc fod cydgynhyrchu’n bwysig oherwydd roedd yn werthfawr iddyn nhw allu rhannu eu safbwynt. A bod hyn yn cyfrannu at wneud yn siŵr bod eu cynlluniau pontio yn effeithiol. Rhannodd nifer o bobl ifanc enghreifftiau o adegau pan oedd cydgynhyrchu a oedd yn eu cynnwys nhw wedi gweithio’n dda.
Gofynnodd y bobl ifanc hyn pam oedd cyfranogwyr eraill yn teimlo nad oedd cydgynhyrchu’n gweithio. Mewn ymateb, rhannodd rhieni a gweithwyr proffesiynol rai o’u profiadau o ble nad oedd cydgynhyrchu wedi bod yn effeithiol. Roedd hyn yn cynnwys cael cais dro ar ôl tro i gyfrannu dros gyfnodau hir o amser, dim ond i hynny arwain at ychydig iawn neu ddim newid mewn ymateb. Dywedodd gweithwyr proffesiynol fod diffyg dealltwriaeth o gydgynhyrchu a bod y ffordd roedd gwasanaethau gofal cymdeithasol yn gweithio weithiau yn ei gwneud yn anodd i gydgynhyrchu go iawn ddigwydd. Er enghraifft, cafodd un profiad ei rannu oedd yn ymwneud â phrosiect oedd yn cynnwys lot o waith gwrando ar leisiau pobl â phrofiad bywyd. Ond cafodd dim i’w wneud o ganlyniad, o ran rhoi’r dysgu hwnnw ar waith.
[bookmark: _#6:_How_can][bookmark: heading_6]#6: Sut mae modd cefnogi pobl ifanc a rhieni/gofalwyr i eirioli drostyn nhw eu hunain/eu plant yn ystod cyfnodau pontio?
Dywedodd rhieni a gweithwyr proffesiynol eu bod eisiau gwybod mwy am sut i gefnogi hunaneiriolaeth ac eiriolaeth rhieni/gofalwyr ar ran person ifanc. Arweiniodd hyn at lawer o drafod, gyda llawer o gyfranogwyr yn tynnu sylw at gymhlethdod yr hyn mae eiriolaeth yn ei olygu a sut i sicrhau bod pobl ifanc yn cael y cymorth sydd ei angen arnyn nhw.
Roedd rhieni yn rhannu teimladau am gael eu siomi’n fawr gan wasanaethau, er bod darparwyr gwasanaethau wedi ymgynghori â nhw a/neu er eu bod wedi cwyno am wasanaethau. Dywedon nhw mai cael y cymorth iawn ar gyfer eu plant oedd yr unig fwriad. Ond roedden nhw’n teimlo bod yn rhaid iddyn nhw frwydro dros bopeth.
Os oedd angen heb ei ddiwallu, dywedodd rieni bod diffyg eglurder ynghylch sut cafodd ei gofnodi a sut cafodd y wybodaeth honno ei defnyddio. Roedden nhw’n rhannu bod rhieni a gofalwyr yn eiriol dros bobl ifanc, ond nad oedd yn glir a oedd eu heiriolaeth yn cael unrhyw effaith. Roedden nhw’n sôn am gael eu “hanfon o bared i bost” wrth geisio sicrhau’r gofal angenrheidiol i bobl ifanc.
Siaradodd rhieni hefyd am bwysigrwydd eiriolaeth i bobl ifanc y mae angen cymorth arnyn nhw i wneud penderfyniadau. Roedden nhw’n pwysleisio ystyried dewisiadau unigol y bobl ifanc eu hunain. Roedden nhw hefyd yn trafod pwysigrwydd cael cynrychiolwyr ar gyfer pobl ifanc nad ydyn nhw’n gallu gwneud penderfyniadau. Trafododd y cyfranogwyr hefyd sut gall eiriolaeth fod yn fwy cymhleth pan fydd pobl wedi cael eu hasesu fel rhai nad oes ganddyn nhw alluedd. Gall hyn arwain at gwestiynau am bwy sy’n eirioli dros eu buddiannau – y rhiant/gofalwr neu’r person ifanc.
Roedd pobl ifanc hefyd yn teimlo bod eiriolaeth yn bwysig ac yn trafod mathau ffurfiol ac anffurfiol o eiriolaeth. Roedden nhw’n tynnu sylw at y ffaith nad oes gan rai pobl ifanc eiriolwr, a bod gan lawer bryderon ynghylch eu gallu i ymddiried yn y gwasanaeth eiriolaeth. Roedden nhw’n rhannu bod diffyg eglurder ynghylch pa opsiynau oedd ar gael iddyn nhw. Er enghraifft, roedd ansicrwydd ynghylch a allai rhiant/gofalwr/gwarcheidwad eirioli ar eu rhan heb ddefnyddio’r gwasanaeth eiriolaeth. Roedd trafodaeth am deimlo’n ansicr a diffyg hyder ynghylch eiriolaeth a sut i herio penderfyniadau sy’n cael eu gwneud am eu bywydau. Er eu bod yn deall rôl eiriolwr annibynnol, roedden nhw’n dweud bod diffyg gwybodaeth am herio pethau neu sut i gael cyngor cyfreithiol am sefyllfa.
O ran hunaneiriolaeth, roedd gan bobl ifanc deimladau cymysg. Roedd rhai pobl ifanc yn credu bod hunaneiriolaeth yn dda ond yn pwysleisio bod angen i rai pethau fod yn eu lle. Er enghraifft, os yw person ifanc yn defnyddio cyfathrebu di-eiriau i eirioli drosto’i hun, mae’n bwysig “gwneud yn siŵr bod y person sy’n derbyn ei eiriolaeth yn gallu ei deall”.
Roedd gweithwyr proffesiynol yn rhannu bod eiriolwyr bob amser yn ymwneud â rhai meysydd o’r gwasanaethau cymdeithasol, ond nad oedd hyn yn berthnasol i’r broses bontio. Roedden nhw hefyd yn rhannu’r ffaith eu bod yn trafod materion eiriolaeth yn ystod y broses bontio, ac roedd llawer o rieni’n eirioli dros eu plant. Roedden nhw’n dweud fod llais annibynnol, fel y gwasanaeth eirioli, yn bwysig mewn prosesau pontio. Fodd bynnag, er bod eiriolwr yn annibynnol, dylai fod yn adnabod y person ifanc yn ddigon da fel ei fod yn gallu eirioli drosto’n effeithiol.
[bookmark: _#7:_During_the][bookmark: heading_7]#7: Yn ystod y broses bontio, sut mae cefnogi pobl ifanc i ddeall pa wasanaethau y gallant gael mynediad atynt?
[bookmark: _#8:_How_is]Gofynnodd y cyfranogwyr lawer o gwestiynau am y gwasanaethau sydd ar gael ar ôl y broses bontio. Dywedon nhw nad oeddent wedi cael gwybodaeth glir yn ystod y broses bontio am y cymorth a fyddai ar gael i bobl ifanc gan wasanaethau oedolion.
Dywedodd pobl ifanc ei bod yn bwysig iddyn nhw wybod beth sydd ar gael yn eu cymuned. Roedden nhw hefyd yn rhannu’r ffaith bod gwybod sut i gael gafael ar bethau’n gallu bod yn anodd. Ac roedden nhw’n dweud ei bod yn hanfodol cael gwybodaeth ac arweiniad hygyrch.
Cytunodd y gweithwyr proffesiynol fod angen gwell gwybodaeth ynghylch pa gymorth sydd ar gael, a sut gall pobl gael gafael arno. Roedden nhw hefyd yn rhannu’r ffaith bod y broses bontio yn tynnu sylw at rai o’r “gwendidau” mewn gofal cymdeithasol. Roedd hyn yn cynnwys gweithio mewn seilo (sy’n golygu bod timau’n tueddu i weithio ar eu pen eu hunain) a bod yn wael am rannu gwybodaeth. Roedd trafod ynghylch sut gallai’r cwestiwn hwn fod yn gyfle i edrych ar welliannau yn y meysydd hynny.
[bookmark: heading_8]#8: Sut mae cost a chyllid gwasanaethau’n effeithio ar ba gymorth sy’n cael ei ddarparu yn ystod ac ar ôl y broses bontio, a beth sy’n gallu cael ei wneud i gefnogi buddiannau gorau unigolion?
Cytunodd y cyfranogwyr fod materion cyllido yn broblem sylweddol o ran pontio o wasanaethau plant i wasanaethau oedolion. Mynegodd rhai bryderon ynghylch yr agweddau ymarferol ar sut mae cyllid yn gweithio. Roedd hyn yn cynnwys pryderon ynghylch sut i sicrhau bod y broses bontio’n cael ei chynllunio’n effeithiol ac yn amserol pan fydd cyllid yn brin. Er enghraifft, dywedodd pobl nad oedden nhw’n gwybod a oedd cyllid wedi’i sicrhau ar gyfer rhai gwasanaethau tan y funud olaf, ac roedd hyn yn ei gwneud yn anodd cynllunio’n effeithiol.
Roedd y rhan fwyaf o’r drafodaeth am gyllid yn canolbwyntio ar fater ehangach cyfyngiadau cyllido a sut maen nhw’n effeithio ar y cymorth y gall pobl ifanc ei gael. Disgrifiodd y cyfranogwyr sut mae “toriadau cyson” yn effeithio ar argaeledd gwasanaethau ac felly’n lleihau’r dewisiadau sydd ar gael i bobl.
Dywedodd rhai rhieni eu bod wedi gweld pethau’n gwella rhywfaint dros y blynyddoedd ond eu bod yn teimlo eu bod yn cael “gobaith ffug” oherwydd bod llai o gyllid yn golygu nad oedd anghenion unigol yn cael eu diwallu. Dywedon nhw eu bod wedi cael gwybod bod y cymorth a oedd angen yn “rhy ddrud”. Ac ar y llaw arall, wedi cael gwybod hefyd fod cymorth unigol yn bwysicach na’r gost. Soniodd llawer o rieni am sut mae cyllid yn cael ei flaenoriaethu dros y cymorth sydd ei angen ac ansawdd bywyd.
Soniodd gweithwyr proffesiynol am yr angen am ymchwil i ddeall sut mae costau’n effeithio ar benderfyniadau sy’n cael eu gwneud ynghylch pontio o wasanaethau plant i wasanaethau oedolion. Roedd gweithwyr proffesiynol hefyd yn rhannu pryderon ynghylch sut mae rhai costau sy’n gysylltiedig â darparu gwasanaethau yn aneffeithlon. Roedden nhw’n awgrymu y byddai rhoi mwy o gyllid ataliol ar waith yn arwain at arbed arian yn y pen draw oherwydd “na fyddai teuluoedd yn mynd i sefyllfa o argyfwng”. Cododd y pwynt hefyd am gostau cludo pobl yn ôl ac ymlaen o wasanaethau mewn ardaloedd gwledig, lle'r oedd problemau gydag argaeledd gwasanaethau. Roedden nhw hefyd yn trafod yr angen am wybodaeth ynghylch sut i gefnogi pobl ifanc sy’n gorfod delio ag effaith problemau cyllido.
Dywedodd y cyfranogwyr, er mai arian oedd y “broblem fwyaf”, eu bod yn teimlo nad oedd “dim atebion” i’r problemau hyn. A’r awgrym oedd bod angen ateb mwy cymhleth ar lefel uwch. Dywedodd rhai y byddai angen dull gweithredu Cymru gyfan oherwydd ei bod yn anodd cael cysondeb ar y lefel leol. Roedd awgrym hefyd bod angen newid hyd yn oed yn ehangach oherwydd “nid yw model sy’n seiliedig ar fusnes ac elw’n gweithio i ofal cymdeithasol”.
Roedd llawer o weithwyr proffesiynol a rhieni wedi nodi’r cwestiwn hwn yn eu blaenoriaethau uchaf o’r cychwyn. I’r gwrthwyneb, roedd llawer o’r bobl ifanc (a rhai rhieni) wedi nodi’r cwestiwn hwn fel un o’u blaenoriaethau isaf. Y rheswm am hyn oedd nad oedden nhw’n teimlo y dylai’r gost fod yn rhywbeth y dylen nhw orfod ei ystyried, neu hyd yn oed wybod amdano. 
Dywedodd pobl ifanc nad oedd angen iddyn nhw wybod am y gost oherwydd ei bod yn anodd clywed am eu cymorth yn cael ei drafod yn y ffordd hon. Roedden nhw’n teimlo’n annifyr bod eu defnydd nhw o wasanaeth yn golygu bod rhywun arall efallai’n colli allan. “Bydd siarad am y cyllid yn gwneud i ni beidio â bod eisiau gofyn am help pan fyddwn ni ei angen”. Dywedodd y bobl ifanc y gallai hyn ddod yn bryder iechyd meddwl oherwydd bod y materion hyn yn achosi cymaint o straen. Ac oherwydd bod y broses bontio eisoes yn achosi straen iddyn nhw.
Cytunodd gweithwyr proffesiynol na ddylai cyllid fod yn rhywbeth y mae pobl ifanc neu rieni/gofalwyr yn poeni amdano, gan ddweud ei fod yn “rhywbeth i weithwyr proffesiynol ddelio ag ef”. Rhannodd rhai eu bod, ar ôl clywed gan y bobl ifanc, yn ystyried yr angen i fod yn ofalus wrth siarad â phobl ifanc. Dywedon nhw nad oedd yn briodol i bobl ifanc bryderu am gostau eu gofal, ac na ddylen nhw fod yn ymwybodol o gyllid fel hyn. 
[bookmark: _#9:_How_can][bookmark: heading_9]#9: Sut mae modd cydbwyso trothwyon oedran ar gyfer cymorth gydag anghenion unigol fel bod cymorth yn cael ei ddarparu’n barhaus?
Tynnodd y cyfranogwyr sylw at bryderon a diffyg eglurder ynghylch trothwyon oedran. Roedd yr enghreifftiau cafodd eu rhannu’n cynnwys cymorth yn dod i ben yn sydyn pan fydd unigolyn yn 18 oed. Er bod cymorth gwasanaethau plant i fod i barhau tan fydd unigolyn yn 25 oed mewn rhai achosion. Roedd sôn hefyd am y gwahanol drothwyon oedran sy’n bodoli mewn gwahanol wasanaethau. Roedd yr enghraifft benodol am wasanaethau iechyd yn newid o blant i oedolion yn 16 oed tra bo trothwy oedran gofal cymdeithasol yn 18 oed. 
Trafododd gweithwyr proffesiynol sut roedd hyn weithiau’n arwain at “fwlch mewn gwasanaethau”. Roedden nhw’n sôn am yr angen am gynllunio gwell i liniaru effeithiau’r anghysondebau hyn yn y broses bontio. Dywedon nhw mai anghenion unigolyn ddylai benderfynu pa wasanaethau y mae’n gallu cael gafael arnynt, yn hytrach na’i oedran.
Trafododd y cyfranogwyr sut mae gan wasanaethau plant ac oedolion drothwyon gwahanol weithiau ar gyfer cael gafael ar gymorth. Mae hyn yn golygu y gallai person ifanc gael cynnig cymorth gwahanol ar ôl y broses bontio, hyd yn oed os nad yw ei anghenion cymorth wedi newid. Mae’r gwahaniaethau mewn meini prawf rhwng gwasanaethau plant a gwasanaethau oedolion weithiau’n golygu na all pobl ifanc gael gafael ar gymorth parhaus ar ôl pontio.
Teimlai llawer o’r cyfranogwyr nad oedd anghenion pobl ifanc a oedd yn pontio yn cael eu diwallu gan wasanaethau priodol i oedolion. Cododd y drafodaeth “gwthio” pobl ifanc i mewn i wasanaethau amhriodol oherwydd nad oedd unrhyw beth ar gael a oedd yn addas i’w hanghenion. Cododd un cyfranogwr y pryder, er y gallai’r gwaith ymchwil presennol fod wedi canolbwyntio ar y broses bontio, nad oedd wedi canolbwyntio ar ba wasanaethau sydd eu hangen ar gyfer oedolion ifanc.
Rhannodd rhieni bryderon am y diffyg gwasanaethau oedolion sydd ar gael. Efallai y bydd pobl ifanc yn cael yr argraff bod ganddyn nhw ddewisiadau unwaith y byddan nhw’n 18 oed. Ond y realiti yw efallai na fydd unrhyw wasanaethau oedolion ar gael iddyn nhw. Roedden nhw hefyd yn sôn bod anghenion asesedig presennol ddim yn cael eu cynnwys mewn cofnodion achos sy’n cael eu defnyddio yn ystod ac ar ôl y broses bontio. Ac yn cwestiynu pam mae’n ymddangos bod rhagdybiaeth bod anghenion presennol yn diflannu pan fydd person ifanc yn troi’n 18 oed. Tynnodd hyn sylw at y ffaith nad yw anghenion llawer o bobl ifanc ag anableddau yn newid pan fyddan nhw’n tyfu’n oedolion. Mae hyn yn ei gwneud yn anodd cyfiawnhau defnyddio trothwyon oedran ar gyfer cymorth a’r angen am broses ailasesu i gael mynediad at wasanaethau oedolion ar gyfer y grŵp hwn.
[bookmark: _#10:_What_does][bookmark: heading_10]#10: Sut beth yw perthynas dda rhwng gwasanaethau plant ac oedolion? Sut mae modd cefnogi hyn yn y broses bontio, a sut mae hyn yn cyfrannu at brofiadau pontio da?
Cytunodd y cyfranogwyr ei bod yn bwysig i wasanaethau plant a gwasanaethau oedolion weithio gyda’i gilydd yn effeithiol.
Cododd pobl ifanc, rhieni a gofalwyr, a gweithwyr proffesiynol i gyd bryderon ynghylch sut mae perthnasoedd negyddol rhwng gwasanaethau plant a gwasanaethau oedolion yn effeithio ar brosesau pontio. Roedd llawer o gwestiynau ynghylch sut gallai’r perthnasoedd hyn weithio’n well, a llawer o adroddiadau am sefyllfaoedd lle nad ydyn nhw wedi gweithio’n dda.
Roedd gweithwyr proffesiynol yn rhannu profiadau am berthnasoedd cadarnhaol ac effeithiol yn ymarferol. Dywedodd nifer o weithwyr proffesiynol fod timau plant ac oedolion yn gweithio ar y cyd pan oedd person ifanc rhwng 14 ac 16 oed, a bod hyn yn sicrhau bod gwaith cydgysylltiedig da yn ystod y broses bontio.
Roedd barn rhieni yn wahanol iawn i farn gweithwyr proffesiynol. Roedden nhw’n rhannu profiadau a oedd yn tynnu sylw at ddiffyg perthynas yn ymarferol rhwng gwasanaethau plant ac oedolion. Ac yn dangos nad oedden nhw bob amser yn gweithio gyda’i gilydd. Roedden nhw’n dweud eu bod yn teimlo “nad yw'r naill na’r llall eisiau cymryd cyfrifoldeb” dros bontio. Dywedodd rhai rhieni fod y gwasanaethau weithiau’n siarad yn negyddol am ei gilydd. Er enghraifft, dywedodd un rhiant eu bod yn teimlo bod staff gwasanaethau plant yn “codi bwganod” am wasanaethau oedolion.
Roedd rhai pwyntiau hefyd yn ymwneud â’r pryderon a gododd wrth drafod cwestiwn naw. Soniodd rhieni am brofiadau lle nad oedd gwasanaethau plant a gwasanaethau oedolion yn gallu cytuno ynghylch pa wasanaethau yr oedd eu hangen ar bobl ifanc. Roedd enghraifft lle’r oedd person ifanc yn cael ei gefnogi gan dîm anabledd oedolion ar gyfer anabledd nad oedd ganddo, oherwydd nad oedd gan wasanaethau oedolion unrhyw beth ar gael a oedd yn briodol.
Dywedodd pobl ifanc ei bod yn bwysig iddyn nhw ddeall beth oedd yn mynd i ddigwydd pan oedden nhw’n pontio i wasanaethau oedolion. Dywedon nhw hefyd ei bod yn bwysig bod hyn yn cael ei gyfleu cyn iddyn nhw adael gwasanaethau plant. Roedden nhw’n sôn am yr angen i’r berthynas rhwng gwasanaethau plant a gwasanaethau oedolion weithio’n dda fel eu bod yn gwybod beth i’w ddisgwyl ar ôl iddyn nhw droi’n 18 oed.
Ystyriaethau o'r gweithdy
Mae’r adran hon yn ystyried yr hyn a ddywedodd cyfranogwyr y gweithdy wrthym am y broses bontio drwyddi draw.
Tebygrwydd a gorgyffwrdd posibl mewn cwestiynau blaenoriaeth
Datblygodd y cwestiynau blaenoriaeth ar sail y sylwadau gwreiddiol i’r arolwg cyntaf, mewn ymgynghoriad â gweithgor y prosiect. Mynegodd nifer o weithwyr proffesiynol a rhieni yn y gweithdy bryder bod y cwestiynau’n rhy debyg i’w gilydd. Teimlai rhai hefyd fod y cwestiynau yn gyffredinol yn rhy eang ac felly na fydden nhw’n  ddefnyddiol fel cwestiynau ymchwil. Roedd pump o’r cwestiynau yn rhestr y 10 olaf wedi eu nodi fel rhai a oedd yn debyg iawn i’w gilydd. Cwestiynau dau, pedwar, pump, chwech a saith oedd y rhain. Roedd gan y cyfranogwyr safbwyntiau gwahanol ynghylch pa gwestiynau oedd yn gorgyffwrdd â’i gilydd. 
Sut mae’r broses bontio’n gweithio’n ymarferol
Yn y gweithdy, mynegodd rhai gweithwyr proffesiynol syndod bod cynifer o bobl â phrofiad uniongyrchol wedi dweud nad oedd y broses wedi gweithio yn ôl y disgwyl. Dywedodd gweithwyr proffesiynol fod prosesau clir ar waith, ac roedd yn destun pryder clywed nad oedd profiadau pobl yn cyd-fynd â’r prosesau hynny. Rhannodd pobl ifanc a rhieni nifer o brofiadau lle nad oedd cynllunio wedi digwydd pan ddylai fod wedi digwydd. Neu le nad oedd y gwasanaethau disgwyliedig ar gael pan oedd eu hangen. Dywedodd rhai gweithwyr proffesiynol fod clywed am y profiadau hyn wedi newid sut roedden nhw’n rhestru pwysigrwydd y cwestiynau blaenoriaeth. Mae hyn yn dangos y gall fod gwahaniaeth sylweddol o ran dealltwriaeth pobl ifanc a’u rhieni a gweithwyr proffesiynol o wasanaethau gofal.
Cwestiynau am yr angen i bontio
[bookmark: cysill]Nid yw’r cwestiwn penodol ynghylch a ddylai pontio ddigwydd yn cael ei gynnwys yn y blaenoriaethau. Fodd bynnag, roedd rhai o’r rhieni a oedd yn rhan o’r gweithdy yn amharod i restru’r meysydd blaenoriaeth oherwydd nad oedden nhw’n teimlo bod ffocws ar bontio yn briodol. Cododd y cwestiwn hefyd a ddylai pontio ddigwydd o gwbl. Y rheswm am hyn oedd bod tarfu wedi bod ar gymorth rhai pobl ifanc neu fod eu cymorth wedi dod i ben yn gyfan gwbl, ar ôl y broses bontio i wasanaethau oedolion. Teimlai rhieni y dylai gofal cymdeithasol ganolbwyntio ar gefnogi anghenion y person a gwneud yn siŵr y gall eu bywyd barhau wrth iddyn nhw dyfu’n oedolion. Roedd rhai yn teimlo bod y broses bontio yn amharu ar hyn.

